
Heilagt altarissakramenti
og síðasta kvöldmáltíðin

3. tími

Tilgangur: Að fræðast um síðstu kvöldmáltíðina og
altarissakramentið. Við reynum að fara eftir orðum Jesú. Við tökum reglulega

þátt í heilagri messu. Það gerum við að minnsta kosti á hverjum sunnudegi og á

stórhátíðum.



Hugmynd af kennslustund: Verum viðstödd messu í kirkjunni okkar.
Við lesum sjálf: Við lesum frásögnina af stofnun altarissakramentisins í
Matteusarguðspjalli, 26. kafla, frá og með 17. Versi.
https://biblian.is/biblian/matteusargudspjall-26-kafli/

Heilagt altarissakramenti og síðasta kvöldmáltíðin

Kvöldið fyrir þjáningar sínar sat Kristur í síðasta sinn til borðs með vinum sínum.
Þeir fögnuðu saman páskahátíð Gyðinga. Þetta virtist vera ósköp venjuleg hátíð. En
þá tók Jesús til máls. Hann sagði að einn vina sinna myndi svíkja sig. Júdas var
svikarinn.
En þegar hann var farinn gerði Jesús nokkuð sem postularnir skildu ekki alveg.
Jesús tók brauð, þakkaði Guði og braut brauðið. Hann gaf postulunum brauðið og
sagði:
„Takið og etið, þetta er líkami minn.“
Þó að postularnir skildu ekki það sem Jesús sagði tóku þeir brauðið og borðuðu
það fullir lotningar. Þá tók Jesús kaleik með víni. Hann gaf lærisveinum sínum
kaleikinn og sagði:
„Drekkið allir hér af. Þetta er kaleikur hins nýja og eilífa sáttmála. Blóð mitt, sem
úthellt er fyrir yður til fyrirgefningar syndanna.“
Með þessum heilögu orðum og gerðum gaf Jesús postulunum mikilvægt
sakramenti.
Í síðustu kvöldmáltíðinni stofnaði Jesús heilagt altarissakramenti.
Altarissakramentið er dásamleg gjöf Jesú til okkar.
Í altarissakramentinu breytist brauð og vín í líkama og blóð Krists.
Í húsinu þar sem þeir neyttu síðustu kvöldmáltíðarinnar gerðist það sem aftur
gerðist á Golgata daginn eftir. Jesús fórnaði sér fyrir syndir mannanna. Jesús vill að
við neytum oft þessa sakramentis. Hann fékk postulunum vald til að útdeila þessu
sakramenti.
Jesús sagði: „Gerið þetta í mína minningu.“

Hvað sagði Jesús um brauðið í síðustu kvöldmáltíðinni?
„Takið og etið, þetta er líkami minn.“
Hvað sagði Jesús um kaleikinn?

„Drekkið allir hér af. Þetta er kaleikur hins nýja og eilífa sáttmála. Blóð mitt, sem
úthellt er fyrir yður til fyrirgefningar syndanna.“
Hvenær stofnaði Jesús altarissakramentið?
Í síðustu kvöldmáltíðinni stofnaði Jesús heilagt altarissakramenti.
Hvað gerist við útdeilingu altarissakramentisins?
Í altarissakramentinu breytist brauð og vín í líkama og blóð Krists.
Með hvaða orðum fékk Jesús postulunum vald til að útdeila altarissakramentinu?
Jesús sagði: „Gerið þetta í mína minningu.“


